
 
 

 

16. februar 2026 

 

Inatsisartut suleriaasianni § 37 imm. 1 naapertorlugu Naalakkersuisunut apeqquteqaatit imaattut 

matumuuna saqqummiuppakka. 

Naalakkersuisunut apeqqutit: 

1. Naalakkersuisup qanoq Vinter-OL-imi Italiami peqataaneq suliamut atatillugu 

angalanertut Naalakkersuisut ataatsimut nuna tamakkerlugu ataatsimoornissamik 

aammalu Kalaallit Nunaata tatisimaneqarnerani najummatsisimanissamik 

oqariartuuteqareersut qanoq nassuiaateqarfigisinnaavaa? 

2. Naalakkersuisup Vinter-OL Italiami peqataanermigut angusassatut naatsorsuutaasut 

aaliangersimasumik Kalaallit Nunaannut sunniuteqaataasussat 

nassuiaateqarfigisinnaavai? 

2a. Qanoq taakku innuttaasunut toqqaannnartumik piffissami uani iluaqutaappat? 

3. Danmarkimut Italiamullu suliamut atatillugu angalanermi aningaasartuutaasut 

tamakkiisumik qanoq annertutigippat? 

3a. Aningaasartuutit taakku Naalakkersuisup qanoq innuttaasunut piffissami uani 

akisussaaffeqaqqusaasunut ataatsimooqqusaasunullu nassuiarsinnaavai? 

4. Naalakkersuisup kikkut tamarmik ataatsimoornissaannik oqariartuuteqareerluni 

politikkikkut piffissami pingaaruteqarluinnartumi nunanut allanut angalanissaq ilaatigut 

Vinter-OL-mut peqataajartornermik pingaartitaqarnerunini qanoq inuiaqatigiinnut 

ataatsimooqquneqartunut oqariartuuteqartippaa? 

5. Naalakkersuisup inuttut nammineq Vinter-OL-imi peqataanissaa pingaaruteqarsimava? 

5a. Imaluunniit tamanna sipaaruteqarniarluni Kalaallit Nunaanniit aallartitatut 

atorfilittanit ingerlanneqarsinnaasimagaluarpa? 

6. Naalakkersuisoq isumaqarpa Vinter-OL-imut peqataaneq innuttaasut Kalaallit Nunaata 

inissisimanera pillugu ataatsimoornissaannik aallussinissaannillu kaammattueriarluni 

akisussaassuseqartumik pingaarnersiuinerusoq? 

7. Vinter-OL-imi peqataanermi Naalakkersuisunik allanik peqataasoqarpa? 

8. Naalakkersuisup ataatsimiinnerni alloriaatit aaliangersimasut suut anguneqarsimanersut 

Naalakkersuisoq peqataaqqaartinnagu anguneqarsinnaasimanngitsunik 

taasaqarsinnaava? 

9. Tassa imaappa Kalaallit Nunaat maanna navianartorsiornartumi 

inissisimajunnaarsimasoq, Naalakkersuisup piffissami matumani nunanut allanut 

angalanissaq ilaatigut Vinter-OL-mut peqataanissaq pingaartinneruppagu? 

(Inatsisartunut ilaasortaq Lars Poulsen, Siumut) 

Tunngavilersuut: 



 
 

Tunuliaqutaasumik Naalagaaffiup qanoq innera pillugu nassuiaat (EM 2025/185) Inatsisartut 

ataatsimiinnissaata kinguartinneqarneranu peqqutaatinneqartoq tunngavigalugu qulaani 

apeqqutit saqqummiunneqarput, tassami nassuiaammi arlaleriarluni erseqqissarneqarpoq Kalaallit 

Nunaat inissisimasoq sakkortuumik immikkut illuinnartumillu pisoqarfimmi, nunarsuaq 

sukkasuumik allanngoriartortoq, nunat akornanni pissaanerit unammillerneqartut, kiisalu 

nunarput nunarsuarmi tamakkerlugu immikkut isiginiarneqalersimasoq. Peqatigitillugu 

oqaatigineqarpoq pisoqariartornerit inersimasumik akisussaassuseqartumillu 

aqunneqartariaqartut, eqqissisimaneq attatiinnarneqartariaqartoq, innuttaasullu akornanni 

ataatsimoorneq nukittooq ersersinneqarsimasoq, tamanna assersuutigalugu inuttut aammalu 

ersarissumik pingaaruteqartumik kinguneqartoq. 

Naalakkersuisut piffissami tassani aamma nuna tamakkerlugu ataatsimoornissamik, 

patajaassuseqarnissamik akisussaassuseqarnissamillu kaammattuuteqartut, taava 

eqqarsarnartoqalersarpoq qanoq pingaarnersiuisoqarnersoq, Italiami Ukiuunerani OL-imut 

peqataaneq suliffimmut atatillugu angalanertut isigalugu. Nassuiaammi aamma 

erseqqissarneqarpoq oqaloqatigiinneq aamma diplomati aqqutaasoq, kiisalu nunani tamalaani 

ataatsimiiffinni ataqqinartumik akisussaassuseqartumillu ingerlatsinissaq pingaaruteqartoq. 

Tamanna pillugu tamanut oqaatigineqarsimavoq Ukiuunerani OL-imut peqataaneq ilaatigut 

tunngavilersorneqartoq Kalaallit Nunaata nunani tamalaani takuneqarluarnerulernissaanut 

aammalu nittarsaassinermut iluaqutaassasoq, kiisalu ataatsimiinnernik ingerlatsisinnaanermut 

timersornermut politikkikkut soqutigisat siuarsarnissaannut periarfissiissasoq. Taamaattumik 

naleqquttutut isigineqarpoq erseqqissarneqarnissaa suut aalajangersimasut 

uuttorneqarsinnaasullu politikkikkut, diplomatiikkut imaluunniit aningaasatigut angusat Kalaallit 

Nunaata naatsorsuutiginerai, aammalu takuneqarluarnerup qanoq ililluni Kalaallit Nunaanni 

inuiaqatigiinnut piviusumik naleqarnermik pilersitsissanersoq. 

Nassuiaammi aammattaaq akisussaassuseq, patajaassuseq aammalu nammineq ingerlatsivigut 

kiisalu aningaasaqarnikkut tunngavitta nukittorsarneqarnissaat pingaartinneqarput. Tassunga 

atatillugu naapertuutuuvoq paasinarsisitsineq angalanermut Danmarkimut Italiamullu atatillugu 

aningaasartuutit tamakkerlugit pillugit, ilanngullugu nalilersuisoqarsimanersoq aningaasartuutit 

naatsorsuutigineqartullu akornanni qanoq ataqatigiinnerat. Pingaarnersiuinerni ammasumik 

ingerlatsineq tassaavoq akisussaassutsip nassuiaammi erseqqissarneqartup ilagaa. 

Kiisalu oqaatigineqarpoq piffissaq taanna ataatsimoorneq isumaqanngitsoq assigiissaarineq, 

kisianni nuna tamakkerlugu siunissamut ataatsimut akisussaaffik pillugu ataatsimoorluta 

inissisimanerput. Taamatuttaaq naleqquttuuvoq erseqqissarneqarnissaa Naalakkersuisup 

nammineq peqataasimanera pisariaqartinneqarsimanersoq, imaluunniit Kalaallit Nunaat 

atorfilittatigut imaluunniit timersoqatigiiffiit aqqutigalugit sinniisuuffigineqarsinnaasimanersoq. 

Taamatuttaaq apeqqutaavoq Naalakkersuisup nammineq nalilerneraa Ukiuunerani OL-imut 

peqataaneq pingaarnersiuinerunersoq akisussaassuseqartoq politikkikkut pingaarutilimmi, tassani 

najukkami unammilligassat pillugit maluginiarneq, patajaassuseq aammalu eqqummaarinninneq 



 
 

immikkut pingaaruteqartillugit, kiisalu Naalakkersuisup Inatsisartunut ulloq 2. februar 2026 

ataatsimiinnermi oqaatigisimammagu nuna taama ernumanartigisumi inissisimasoq allaat 

Inatsisartunut ataatsimiittarfik ulloq kingulliusinnaasoq aarlerinaateqartoq. 

Apeqqutigineqartut ullut suliffiusut qulit iluanni akeqquneqarput. 

Nutsigaq.  

 


